
“Innovatsiya, bu – kelajak degani. Biz buyuk kelajagimizni barpo etishni 

bugundan boshlaydigan bo‘lsak, uni aynan innovatsion g‘oyalar, innovatsion 
yondashuv asosida boshlashimiz kerak”. 

Sh.M.Mirziyoyev 

 

 

O‘zbekiston Respublikasi Prezidentining 2019-yil 23-oktabrdagi “O‘zbekiston 

Respublikasi qishloq xo‘jaligini rivojlantirishning 2020-2030-yillarga mo‘ljallangan 

strategiyasini tasdiqlash to‘g‘risida”gi PF-5853-sonli, 2025-yil                      3-fevraldagi 

“Qishloq xо‘jaligi ekin maydonlari unumdorligini oshirish, tarmoqqa investitsiyalar jalb qilish 

uchun qulay shart-sharoit yaratish bо‘yicha navbatdagi chora-tadbirlar tо‘g‘risida”gi Farmonlari 

hamda Oliy ta’lim, fan va innovatsiyalar vazirining 2024-yil 27-dekabrdagi “2025-yilda xalqaro 

va respublika miqyosida o‘tkaziladigan ilmiy va ilmiy-texnik tadbirlar rejalarini tasdiqlash 

to‘g‘risida”gi 490-sonli buyrug’i  ijrosini ta’minlash maqsadida 2025-yilning 24-25-oktabr 

kunlari Qarshi davlat texnika universiteti “Qishloq xoʻjaligi muhandisligi” kafedrasi tomonidan 

“Qishloq va suv xo‘jaligida innovatsion texnika va masofadan boshqarish texnologiyalarini 

qo‘llash” mavzusida Respublika miqyosidagi ilmiy-amaliy anjumani tashkil etildi. 

Mazkur konferensiya maqolalari to‘plamida soha ilmiy-tadqiqot institutlari, oliy ta’lim 

muassasalari professor-o‘qituvchilari, tayanch doktorantlar, mustaqil izlanuvchilar, amaliyotchi 

mutaxassislar, talaba va magistrantlarning ilmiy ommabop ishlari va ilmiy maqolalari oʻrin 

olgan. 

G‘O‘ZA QATOR ORALARIGA KUZGI BUG‘DOY EKISHNING 

AGRONOMIK, EKOLOGIK VA IQTISODIY AHAMIYATI 

 

Chuyanov D. Sh. – texnika fanlari doktori, professor, 

E-mail: dchuyanov1@mail.ru 

Mamadiyorov O.T – tayanch doktorant 

E-mail: mamadiyorovobid@gmail.com 

Qarshi davlat texnika universiteti 

Annotatsiya. Ushbu maqolada g‘o‘za yetishtiriladigan agroekotizimlarda 

kuzgi bug‘doyni qator oralariga ekishning agronomik, ekologik va iqtisodiy 

ahamiyati yoritilgan. Yer resurslaridan samarali foydalanish, ekinlar almashinuvini 

takomillashtirish, tuproq unumdorligini saqlab qolish hamda yalpi hosildorlikni 

oshirishning ilmiy asoslari tahlil qilingan. Tadqiqot natijalari g‘o‘za–bug‘doy 

almashinuvi tizimining agrobiologik va iqtisodiy samaradorligini asoslab beradi. 

Kalit so‘zlar: g‘o‘za, kuzgi bug‘doy, agroekotizim, yer resurslari, ekinlar 

almashinuvi, tuproq unumdorligi, agrotexnik tadbir, intensiv dehqonchilik, 

barqaror rivojlanish, qishloq xo‘jaligi samaradorligi.  

 

Kirish. Qishloq xo‘jaligi mahsulotlariga bo‘lgan talab ortib borayotgan 

hozirgi davrda intensiv dehqonchilik tizimlarida yer resurslaridan oqilona va 

samarali foydalanish eng dolzarb masalalardan biri hisoblanadi. Xususan, 

O‘zbekistonning paxtachilik zonalarida, ayniqsa g‘o‘za yetishtiriladigan 

maydonlarda hosil yig‘ib olingandan so‘ng, yer ko‘p hollarda bo‘sh va 

foydalanilmagan holda qoladi. Bu esa mavjud resurslarning to‘liq ishga 

solinmasligiga, natijada yer unumdorligining pasayishiga hamda ishlab chiqarish 

samaradorligining cheklanishiga sabab bo‘ladi. 

Mazkur muammoni bartaraf etishning samarali yo‘llaridan biri sifatida 

g‘o‘za qator oralariga kuzgi bug‘doy ekish agrotexnik tadbiri alohida ahamiyat 

kasb etadi. Bu usul nafaqat yer resurslaridan yil davomida uzluksiz foydalanish 

imkonini beradi, balki ekinlar almashinuvi tizimini takomillashtirish, tuproq 

unumdorligini saqlash va qishloq xo‘jaligi mahsulotlari hajmini ko‘paytirishda 

ham muhim omil bo‘lib xizmat qiladi. 

G‘o‘za yetishtiriladigan hududlarda yer resurslaridan samarali foydalanish, 

ekinlar almashinuvining ilmiy asoslangan tizimini yaratish, shuningdek, 

hosildorlikni barqaror oshirish bugungi kunda mamlakat agrar siyosatining ustuvor 

yo‘nalishlaridan biridir. Shu nuqtai nazardan, g‘o‘za qator oralariga kuzgi bug‘doy 

ekish agrotexnikasi amaliy va ilmiy jihatdan yuqori ahamiyatga ega bo‘lib, uni 

yanada takomillashtirish qishloq xo‘jaligini barqaror rivojlantirishda muhim o‘rin 

tutadi. 

Maqsad va vazifalar 
Ushbu tadqiqotning asosiy maqsadi — g‘o‘za yetishtiriladigan 

agroekotizimlarda kuzgi bug‘doyni qator oralariga ekish agrotexnologiyasining 

agronomik, ekologik va iqtisodiy samaradorligini ilmiy asosda o‘rganish hamda 

yer resurslaridan samarali foydalanishning takomillashtirilgan modelini ishlab 

chiqishdan iborat. 

Mazkur maqsadga erishish uchun quyidagi vazifalar belgilandi: 

1. G‘o‘za–bug‘doy almashinuvi tizimining agrobiologik asoslarini o‘rganish 

va uning tuproq unumdorligiga ta’sirini aniqlash; 

2. Kuzgi bug‘doyni g‘o‘za qator oralariga ekishning optimal muddatlari, 

me’yori va agrotexnik talablari bo‘yicha tavsiyalar ishlab chiqish; 

3. Ekologik jihatdan barqaror dehqonchilik tizimida kuzgi bug‘doy 

ekishning tabiiy resurslardan foydalanish samaradorligiga ta’sirini baholash; 

4. Kuzgi bug‘doy ekish natijasida olingan hosil va yalpi iqtisodiy 

samaradorlik ko‘rsatkichlarini tahlil qilish; 

5. Olingan natijalar asosida g‘o‘za–bug‘doy almashinuvi tizimini ilmiy 

asoslash va amaliyotga tatbiq etish bo‘yicha takliflar ishlab chiqish. 

Yuqoridagi maqsad va vazifalarga erishish yo‘lida quyidagi tadbirlar 

majmuasini amalga ashirish maqsadga muvofiq. 

Birinchidan, bu usul yеr resurslaridan intensiv foydalanish imkonini 

beradi. Anʼanaviy paxta еtishtirishda gʻoʻza yigʻib olingandan soʻng, dalalar 

odatda qish mavsumida boʻsh qoladi. Bu esa yеrning agroekologik salohiyatidan 

to‘liq foydalanilmayotganini anglatadi. Kuzgi bugʻdoyning qator oralariga ekilishi 

esa ushbu bo‘shliqni to‘ldirib, yеrning yillik unumdorligini oshiradi. 

Ikkinchidan, agrobiologik jihatdan bu yondashuv ekinlar orasidagi 

muvozanatni saqlash, tuproq unumdorligini tiklash va zararli organizmlar 

tarqalishining oldini olishda ijobiy taʼsir ko‘rsatadi. Kuzgi bugʻdoy – qisqa 

vegetatsiyali va tuproqni qulay holatda ushlab turuvchi madaniy o‘simliklardan 

biri bo‘lib, u tuproqdagi oziqa moddalari aylanishini faollashtiradi, qoldiqlar esa 

organik modda sifatida xizmat qiladi. 

 

 

 
Uchinchidan, kuzgi bugʻdoyning ildiz tizimi tuproq strukturasini 

yaxshilaydi, bu esa keyingi mavsumda gʻoʻza ekinining ildizlari uchun qulay 

muhit yaratadi. Bundan tashqari, tuproqdagi namlikni saqlab qolish va 

eroziyaning oldini olish kabi ekologik afzalliklari mavjud. Kuzgi bugʻdoy tuproq 

ustini yopib, shamol va suv eroziyasini kamaytiradi. 

To‘rtinchidan, mazkur agrotexnologiya iqtisodiy jihatdan ham foydalidir. 

Dehqon yoki fermer bir mavsumda ikki xil hosil yеtishtirishi orqali yalpi 

daromadni oshiradi, hosil qoldiqlari esa chorva uchun ozuqa sifatida ishlatilishi 

mumkin. Shuningdek, mazkur tizim qishloq xoʻjaligi tizimining barqarorligini 

ta’minlashda xizmat qiladi. 

Tadqiqot obyekti va uslublari 
Tadqiqot obyekti sifatida O‘zbekistonning paxtachilik zonalaridagi g‘o‘za 

yetishtiriladigan dalalar hamda ularning qator oralariga kuzgi bug‘doy ekilgan 

agroekotizimlari tanlandi. Tadqiqot predmeti — g‘o‘za va bug‘doy ekinlari 

o‘rtasidagi o‘zaro agrobiologik munosabatlar, tuproq unumdorligi o‘zgarishlari va 

hosildorlik ko‘rsatkichlaridir. 

Tadqiqot jarayonida quyidagi uslublardan foydalanildi: dalaviy kuzatuv va 

eksperimental tajribalar o‘tkazish; agroximik tahlil va tuproq unumdorligi 

ko‘rsatkichlarini aniqlash; statistik va iqtisodiy tahlil uslublari yordamida 

natijalarni baholash; taqqoslash, tizimli yondashuv va modellashtirish metodlari 

orqali umumiy xulosalar chiqarish. 

Natijalar va muhokama 

O‘tkazilgan tadqiqotlar natijasida g‘o‘za qator oralariga kuzgi bug‘doy ekish 

agrotexnologiyasi bir qator ijobiy agronomik, ekologik va iqtisodiy natijalarni 

bergani aniqlandi. Tajriba maydonlarida kuzgi bug‘doy ekilgan variantlarda 

tuproqning agrobiologik ko‘rsatkichlari sezilarli darajada yaxshilangan. Jumladan, 

tuproqning nam sig‘imi 8–12 % ga, gumus miqdori esa 0,2–0,4 % ga ortgani 

kuzatildi. Bu esa yer unumdorligining tiklanishiga va g‘o‘za uchun qulay 

agroekologik muhit shakllanishiga sabab bo‘ldi. 

Kuzgi bug‘doyning ildiz tizimi tuproqning fizik strukturasi va suv rejimini 

yaxshilab, keyingi vegetatsiya davrida g‘o‘za ildizlarining o‘sishini 

rag‘batlantirgan. Shuningdek, tuproqdagi azot, fosfor va kaliy elementlari 

balansining barqarorlashuvi kuzatildi. Bu, o‘z navbatida, g‘o‘zaning vegetativ 

o‘sish bosqichlarini faollashtirib, hosil sifatini yaxshilashga ijobiy ta’sir ko‘rsatgan. 

Ekologik nuqtai nazardan, kuzgi bug‘doy qoplama o‘simlik sifatida tuproq 

eroziyasini kamaytirgan, shamol va suv ta’sirida yuzaga keladigan yemirilish 

jarayonlarini 20–25 % gacha qisqartirgan. Bunday natija, ayniqsa, ochiq va 

shamolli iqlim sharoitidagi paxtachilik maydonlari uchun muhim ahamiyat kasb 

etadi. 

Iqtisodiy tahlillar shuni ko‘rsatdiki, g‘o‘za qator oralariga kuzgi bug‘doy 

ekish natijasida dehqon xo‘jaliklarida yalpi hosildorlik 15–18 % ga oshgan, sof 

foyda esa 1,3–1,5 baravar ko‘paygan. Bundan tashqari, bug‘doy poyalari va 

qoldiqlari chorvachilik uchun ozuqa sifatida foydalanilgan, bu esa ishlab 

chiqarishning ichki resurs aylanishini kuchaytirgan. 

Xulosa qilib aytganda, gʻoʻza qator oralariga kuzgi bugʻdoy ekish — bu 

zamonaviy intensiv dehqonchilikda ilmiy asoslangan, ekologik va iqtisodiy 

jihatdan foydali agrotexnik yеchim boʻlib, uni keng miqyosda joriy qilish agrar 

sohadagi barqaror rivojlanishni taʼminlashda muhim omil hisoblanadi 

1. G‘o‘za yetishtiriladigan agroekotizimlarda yer resurslaridan samarali 

foydalanish uchun g‘o‘za qator oralariga kuzgi bug‘doy ekish agrotexnologiyasi 

eng maqbul va ilmiy asoslangan yechimlardan biridir. 

 Ushbu tizim tuproq unumdorligini saqlash va tiklash, namlik rejimini 

me’yorlashtirish hamda oziqa elementlari aylanishini faollashtirish orqali 

ekinlarning o‘sish sharoitini yaxshilaydi. 

 Kuzgi bug‘doy qoplama ekini sifatida eroziyaga qarshi tabiiy himoya 

funksiyasini bajaradi, shamol va suv eroziyasining oldini oladi. 

 Iqtisodiy jihatdan qaralganda, bu texnologiya yalpi hosildorlikni va 

fermer xo‘jaliklarining foydalilik ko‘rsatkichlarini sezilarli oshiradi. 

 G‘o‘za–bug‘doy almashinuvi tizimini keng miqyosda joriy etish 

O‘zbekiston agrar sohasida barqaror rivojlanish, oziq-ovqat xavfsizligi va yer 

resurslaridan oqilona foydalanishning muhim garovi bo‘lib xizmat qiladi. 

